
Jemaat-jemaat Allah Al-Masehi
Sabat 9/4/27/120

Teman-teman sekalian,

Pada bahagian ini, kita akan teruskan dengan konsep kesalahan yang wujud di dalam Jemaat-jemaat Tuhan, dan menangani beberapa kesalahan teologi dan logik yang berat yang telah dilakukan oleh Herbert Armstrong, dalam Jemaat Tuhan Sedunia (WCG). Untuk adil, karyanya Mystery of the Ages (Misteri Segala Zaman) telah diterbitkan dengan rasminya ketika dia sudah berumur dan sememangnya tidak lagi cekap dari segi pekerjaannya. Karya ini telah disebarluaskan selepas kematiannya. Karya Incredible Human Potential (Keupayaan Manusia yang Menakjubkan) adalah karya yang lebih awal. Kedua-dua karya ini dipercayai merupakan contoh-contoh yang betul bagi pendirian teologi Herbert Armstrong serta WCG kemudiannya. Karya-karya ini dianggap sebagai memaparkan dengan betul pendirian teologi sebilangan cabang-cabangnya, termasuklah kumpulan-kumpulan jemaat utama.

Rujukan-rujukan serta petikan-petikan dari Armstrong dalam karyanya “The Incredible Human Potential” (TIHP) serta “Mystery of the Ages” (MOTA) diperiksa untuk implikasi-implikasinya dari segi teologi. Kedua-dua karya ini akan dirujukkan sebagai TIHP dan MOTA masing-masing.

Herbert Armstrong bukan hanya seorang pengikut Binitarian seperti yang ditemui dari Sidang Nicea sekitar tahun 325 TM di mana Doktrin-doktrin dewa Attis telah dipeluk dalam seorang Tuhan yang merupakan Bapa dan Anak. Mereka percaya bahawa elemen anak itu telah datang ke bumi dan telah dibunuh pada kayu pancang itu (dipancang atau stauroo, iaitu dibunuh pada kayu pancang), pada satu hari Jumaat dan telah Dibangkitkan pada hari Minggu. Doktrin ini telah mengakibatkan penambahan Roh Kudus sebagai elemen Ketiga dalam Ketuhanan, hingga menyebabkan Tuhan Triune (Tiga) dimasukkan ke dalam Kekristianan dari Constantinople pada tahun 381 TM. Herbert Armstrong pergi lebih jauh, dan membentuk pendirian Diteis yang lebih betul, yang tidak banyak berbeza dari Diteisme pengikut Zoroastria dan Gnostik kemudiannya. Para pengikut Zoroastria mempunyai dua dewa. Seorang adalah dewa “baik” Ahura Mazda. Seorang lagi adalah dewa “jahat” Ahriman. Alam semesta berada di dalam keadaan berubah-ubah antara mereka berdua. Kumpulan Gnostik telah membentuk teori bahawa Perjanjian Lama adalah hasil kerja Tuhan jahat Jaldabaoth, dan Kristus adalah Tuhan baik yang telah turun ke bawah untuk menghapuskan Hukum-hukum Tuhan Perjanjian Lama.

Herbert Armstrong telah membentuk teori bahawa Tuhan Perjanjian Lama sebenarnya merujuk kepada Yesus Kristus, dan Bapa tidak dikenali sehinggalah adanya Kristus, yang telah datang untuk menyatakannya. Andaian ini salah sama sekali. Secara logiknya mereka dipandang sebagai dua Tuhan sebenar yang telah wujud sebelum adanya sebarang perbuatan mencipta. Maka, Kristus tidak bergantung pada Tuhan untuk kewujudannya. Kristus merupakan Tuhan yang abadi bersama dan secara berkesannya adalah setara, namun entah bagaimana telah bersetuju untuk menjadi manusia dan menjadi anak kepada yang satu. Dalam Misteri Segala Zaman (MOTA) dia mendakwa, atau mereka yang menulis bagi pihaknya mendakwa bahawa (pada halaman 43, perenggan ke 5):

“Lama sebelum wujudnya apa sekalipun, sudah ada dua Makhluk Tertinggi, abadi, yang telah SENTIASA wujud”.

Dari segi logik dan teologi, jika suatu entiti itu telah sentiasa wujud dan adalah abadi, maka ia adalah Tuhan sejati, memandangkan ia abadi dan tidak bergantung pada seorang yang lain untuk kewujudannya. Oleh sebab itu, terdapat dua Tuhan Sebenar di dalam kumpulan tuhan Armstrong.

Perintah Pertama berbunyi: Jangan ada padamu allah lain di hadapan-Ku. Ia tidak mengatakan “di hadapan KAMI” dan ia mengisahkan Bapa dan bukannya Kristus. Hukum ini telah disampaikan kepada Musa oleh Malaikat YHVH yang bersuara bagi pihak Allah yang Maha Esa. Kristus merujuk kepada Bapa sebagai Bapanya dan Bapa kita dan Tuhannya serta Tuhan kita. Pandangan Armstrong ini juga bukanlah pandangan Perjanjian Baru, malah Paulus jelas mengatakan yang sebaliknya, seperti mana yang dilakukan Kristus secara tidak langsung melalui Yohanes.

“Inilah hidup yang kekal itu, yaitu bahwa mereka mengenal Engkau, satu-satunya Allah yang 

benar, dan mengenal Yesus Kristus yang telah Engkau utus.” (Yohanes 17:3).

Maka, Allah telah mengutus Kristus untuk menyampaikan pengetahuan tentang Allah kepada kita agar kita mewarisi hidup kekal.

Paulus mengatakan bahawa kita untuk “rebutlah hidup yang kekal. Untuk itulah engkau telah dipanggil dan telah engkau ikrarkan ikrar yang benar di depan banyak saksi. Di hadapan Allah yang memberikan hidup kepada segala sesuatu dan di hadapan Kristus Yesus yang telah mengikrarkan ikrar yang benar itu juga di muka Pontius Pilatus.” Paulus telah menyuruh kita untuk menurut perintah itu tanpa cacat dan cela sehingga saat Tuhan kita Yesus Kristus menyatakan dirinya pada saat yang akan ditentukan oleh “Penguasa yang satu-satunya dan yang penuh bahagia, Raja di atas segala raja dan Tuan di atas segala tuan, satu-satunya yang tidak takluk kepada maut, bersemayam dalam terang yang tak terhampiri, dan seorangpun tak pernah melihat Dia dan memang manusia tidak dapat melihat Dia. Bagi-Nyalah hormat dan kuasa yang kekal. Amin” (1 Timotius 6:11-16).

Paulus juga menulis dalam Korintus bahawa Allah seorang merupakan sumber kewujudan. Bagi kita hanya ada satu Allah saja, yaitu Bapa, yang dari pada-Nya berasal segala sesuatu dan yang untuk Dia kita hidup (1 Korintus 8:6).

Hal keesaan Allah ini dikaji dalam Mesej Sabat 25/3/27/120. Kesilapan teologi Armstrong ini diperiksa dengan lebih lanjut lagi di sini untuk melihat akibat-akibat teologi Diteisme ini yang palsu dan penuh keberhalaan.

Kemustahilan logik ini dibawa selangkah lebih jauh dalam Keupayaan Manusia yang Menakjubkan (TIHP) (pada halaman 41, Perenggan ke 4) “Malaikat adalah makhluk Roh yang abadi dan tidak boleh mati”.

Maka dari dua entiti yang abadi, kita pergi kepada bani malaikat yang abadi, dan mereka diandaikan sebagai tidak boleh mati. Namun seorang dari dua Tuhan abadi yang telah wujud sebelum bani malaikat boleh mati. Logiknya memang pelik sekali. Jika Tuhan adalah abadi maka ada satu perkara saja yang tidak boleh dilakukanNya dan ini adalah mati. Jika Kristus telah mati maka dia tidak abadi.

Teks-teks Yesaya 14 dan Yehezkiel 28 agak jelas menyatakan bahawa Bani Derhaka itu, termasuk Iblis, akan dijatuhkan dan mati seperti manusia (lihat karya Penghakiman Terhadap Para Iblis (No. 80)).

Andaian di sini oleh Armstrong secara logiknya membuat dakwaan bahawa Tuhan tiada kawalan atas penciptaanNya, dan tidak dapat menghentikan kewujudan elemen derhaka dalam penciptaanNya. Dia teruskan (dalam TIHP halaman 51, perenggan 4) dengan membuat konsep bahawa kewujudan seluruh Bani syurgawi adalah hasil dari Kristus. Dakwaan ini palsu dan adalah bergantung pada pemalsuan-pemalsuan Trinitarian dalam Receptus dan dengan itu juga Alkitab KJV serta tafsiran-tafsiran mereka bagi Yohanes 1:1-5:

“Perhatikan Yohanes 1:1-5. “Firman” yang “menjadi manusia (ayat 14) telah sentiasa wujud – untuk selamanya – bersama dengan Bapa. Allah Bapa telah mencipta segala sesuatu – seluruh alam semesta – oleh Dia yang telah menjadi Yesus Kristus (Efesus 3:9; Kolose 1:16-17)”. Namun, penjelasan teks-teks dalam Yohanes, oleh Paulus, mengatakan bahawa Kristus adalah Gambar Allah yang Tidak Kelihatan, yang sulung dari segala penciptaan. Yang diaturkan oleh Kristus adalah singgasana, kerajaan, pemerintah, serta penguasa, dan bukannya elemen-elemen lain elohim atau anak-anak Tuhan (rujuk Kolose 1:15-16). Armstrong membuat andaian palsu bahawa gelaran elohim hanya merujuk kepada Tuhan dan Kristus, memandangkan keduanya adalah Tuhan sebenar, dan itu adalah palsu seperti yang kita perhatikan daripada Mazmur sekurang-kurangnya. Sidang elohim itu merujuk kepada Bani syurgawi. Orang-orang Jesuit sekalipun memahami hakikat ini. (Lihat juga karya Umat Pilihan Sebagai Elohim (No. 1)).

Armstrong kemudiannya membentuk senario hukuman kekal untuk bani derhaka, lantas menjadikan Tuhan bukan saja tidak mampu mengawal penciptaanNya, tetapi juga secara logiknya terikat kepada konsep-konsep hukuman kekal, sebagai akibat dari ketidakmampuan tersebut untuk mengawal kewujudan mereka. Dia mempersoalkan Kemahatahuan Tuhan, KemahakuasaanNya, Kasih Sempurna serta Kebaikan SempurnaNya dengan tekaannya. Dia mengatakan (dalam TIHP halaman 56-57, perenggan 1).

“Hukuman bagi dosa oleh malaikat BUKANLAH kematian – kerana Tuhan telah menjadikan 

mereka makhluk-makhluk roh abadi yang tidak boleh mati”.

Armstrong pergi lebih lanjut dalam kekufuran ini (TIHP, halaman 58, perenggan terakhir)

“Apabila Lucifer membenarkan fikiran sombong, cemburu, iri hati, nafsu, dan ketamakan, kemudian kebencian dan derhaka, untuk memasuki dan memenuhi pemikirannya SESUATU TERJADI KEPADA PEMIKIRANNYA! Pemikirannya terpesong, berubah, menjadi jahat! Cara pemikirannya menjadi lain. Tuhan memberikan dia dan para malaikat kawalan atas pemikiran mereka sendiri. Mereka tidak boleh lagi meluruskan pemikiran mereka – tidak lagi dapat berfikir dengan waras, jujur, benar”.

Jadi, Tuhan bukan saja tidak memahami apa yang akan mereka lakukan, Dia juga tidak akan dapat membetulkan cara pemikiran mereka, dan mereka sendiri selamanya tidak akan dapat bertaubat dan membetulkan proses pemikiran tersebut. Omongan yang begitu kufur sekali. Tuduhan-tuduhan terhadap Kemahatahuan Tuhan ini berterusan (ibid. halaman 59, perenggan 5):

“Apabila Tuhan menyaksikan bencana tragis ini, Dia pastinya sedar ini menjadikan DIRINYA sebagai SATU-SATUNYA MAKHLUK yang tidak akan dan TIDAK MAMPU BERDOSA!”

Ini bermakna bahawa Tuhan bukanlah “tahu segalanya!” atau Maha mengetahui (rujuk Yesaya 46:8-10). Kepalsuan ini berlanjutan seperti yang kita lihat dalam petikan-petikan berikut. Dia mengatakan (dalam TIHP halaman 60 perenggan 1):

“Tidakkah Tuhan mengetahui lebih awal apa yang akan dilakukan Lucifer dan malaikat-malaikat di bawahnya itu? Bukankah Tuhan mengetahui segala sesuatu? Jawapannya adalah TIDAK. Jika Tuhan mengetahui terlebih dahulu pilihan yang akan dibuat mereka, maka Dia akan terpaksa MEMAKSA mereka untuk membuatnya – mengambil dari mereka kuasa untuk berfikir, membuat pertimbangan, untuk mempunyai pilihan, untuk membuat keputusan.”

Komen ini memperlihatkan ketidakmampuan asas beliau serta pelayanannya untuk memahami perbezaan antara Kebebasan dan Determinisme. Dia membuat andaian salah bahawa pengetahuan Tuhan tentang tindakan mereka bermakna Tuhan terpaksa memaksa mereka melakukan tindakan mereka itu. Dia tidak memahami hakikat penciptaan Kebebasan melalui hubungkait-hubungkait Penyebaban dari segi teori berdasarkan Hukum yang terbit dari Sifat Tuhan. Isu falsafah ini dibincangkan dalam karya Penciptaan: Daripada Teologi Antropomorfik kepada Antropologi Teomorfik (B5).

Dia mengatakan (dalam TIHP halaman 61, perenggan 3)

“Tidakkah Tuhan mengetahui terlebih dahulu, apakah yang dilakukan Lucifer? Jawapannya adalah TIDAK! Namun pastinya Tuhan mengetahui bahawa penderhakaan Lucifer serta dosa para malaikat di bumi adalah satu kemungkinan.”

Apabila para pendeta yang dilatih WCG, termasuklah pegawai-pegawai LCG dan UCG, dihadapkan dengan perkara ini, pendirian mereka adalah bahawa “Tuhan memilih untuk tidak mengetahui hal-hal tertentu!” Maka, para pelayan ini bergantung secara intelektual pada Armstrong dan kesalahan logik ini. Mereka membataskan kuasa Tuhan, dan membuatkan Dia seorang yang mampu membuat kesilapan. Kepalsuan ini meragukan sifat Tuhan dan meletakkan cara pemikiran Tuhan setaraf dengan tahap pemahaman mereka yang rendah. Ianya sejenis Xenofobia. Xenophenes dari Colophon mengandaikan bahawa jika binatang-binatang mempunyai tuhan-tuhan, mereka akan mencipta mereka menurut gambar mereka sendiri. Kristus adalah anak domba yang telah dijadikan korban sebelum mulanya Dunia, dan kerana itu pastinya Tuhan mengetahui apa yang akan dilakukan oleh bani syurgawi itu.

Bagaimanapun, sesudah semua ini kita memasuki alam Fikiran Berganda dan Disonans/Ketidaksesuaian Kognitif. Herbert Armstrong kemudian mengatakan (dalam TIHP, halaman 58, perenggan terakhir) bahawa: “Para malaikat mempunyai kebebasan memilih sama seperti manusia kerana Tuhan tidak membezakan orang.” Dengan itu mudah saja disimpulkan dengan logik paling asas bahawa jika manusia boleh bertaubat maka begitu juga malaikat kerana jika tidak, Tuhan melanggar HukumNya sendiri (Kisah 10:34).

Armstrong kemudian, dengan gaya persembahan menarik, merosakkan lagi Kemahatahuan serta Rencana Tuhan apabila dia mengatakan (dalam TIHP, halaman 60, perenggan 3):

“Semua yang telah terjadi “menyebabkan Tuhan” melakukan penciptaan yang terhebat sekali – iaitu MEMBUAT SALINAN DIRINYA! Penciptaan terulung Makhluk-makhluk Tuhan dalam Keluarga TuhanNya – lebih tinggi dari malaikat!

Komen ini bertentangan langsung dengan apa yang telah dikatakan Kristus dalam Lukas 20:34-36 bahawa manusia akan sama seperti malaikat-malaikat, dan penjelasan tentang Kota Tuhan dalam Wahyu menunjukkan apakah rencana Tuhan untuk sesiapa yang sanggup membacanya (lihat juga karya Kota Tuhan (No. 180)).

Cara pemikiran berganda Armstrong ini juga jelas terlihat apabila dia mengatakan (dalam TIHP, halaman 60, perenggan terakhir)

“Bagaimanakah mungkin TUHAN yang besar – yang wujud sendirinya, sebelum apa sekalipun, menyalin DIRINYA dan menjadikan berjuta-juta yang lain SAMA SEPERTI DIA – Ilahi, tertinggi dalam kuasa, sempurna dalam sifat – setiap satunya melalui pilihannya sendiri sempurna pemikirannya seperti Bapa, setiap satunya menetapkan dirinya hingga TIDAK BOLEH BERDOSA?”

Bagaimanapun, seperti yang kita lihat, Armstrong telahpun meletakkan Kristus di situ awal-awal lagi, namun kini nampaknya Tuhan benar-benar sendirian. Ini menunjukkan adanya disonans kognitif, atau berbagai penulis dengan teologi-teologi yang saling bercanggahan, atau pemahaman-pemahaman terbatas, berdasarkan skema Armstrong yang meracau ini.

Batas-batas yang disifatkan kepada kuasa dan akal fikiran Tuhan, sekurang-kurangpun, adalah petunjuk-petunjuk kepada satu sistem yang kurang dipertimbangkan. Teologi Armstrong secara logiknya adalah membingungkan. Mereka yang mengikutinya dengan sendirinya tidak mampu melihat kesalahan-kesalahan itu, atau terlalu berpuas hati kerana mereka hidup sebagai hasil kesalahan-kesalahan tersebut.

Tuhan telah membuat keputusan untuk mencipta satu keluarga elohim, dan kemudian melalui penciptaan fizikal, membuat setiap kita bekerja melalui iman. Tuhan melanjutkan kemampuan untuk menjadi elohim kepada kita semua melalui iman. Bani Syurgawi mampu bertaubat seperti kita. Jemaat mengetahui dan memahami hakikat ini pada tahun-tahun awalnya, kerana mereka menyifatkan adanya pertaubatan untuk bani derhaka itu di mana mereka dapat memasuki kota-kota, dan membangunkan jemaat-jemaat, dan mengajarkan injil itu di dalam kawasan-kawasan itu. Para iblis difahami mengawal kawasan-kawasan tersebut.

Karya-karya The Incredible Human Potential dan Mystery of the Ages kedua-duanya adalah dokumen-dokumen yang serba kekurangan yang mengandungi hujat yang cukup banyak dan seharusnya tidak digunakan untuk menjelaskan keimanan itu tanpa pengawasan langsung. Ia bukannya memperkenalkan pemahaman baru, sebaliknya Herbert Armstrong mendapat pengiktirafan sebagai salah seorang tokoh yang paling tidak cekap dari segi teologi dan logik yang pernah memegang jawatan tinggi dalam Jemaat-jemaat Tuhan. Janganlah tertipu oleh doktrin sebegini. Nilainya terletak di dalam cara dia berjaya menjual skema yang telah dibuatnya itu. Tuhan telah menggunakan dia untuk tujuan tertentu tetapi telah memusnahkan apa yang diciptanya, agar kebenaran itu dapat disebarkan dengan lebih tepat lagi oleh saudara-saudara dalam iman.

Wade Cox

Koordinator Umum

